Nafarroako Parlamentuko Osoko Bilkurak, 2016ko martxoaren 4an egindako bilkuran, ondorengo erabakiak onetsi zituen, Nafarroan Politika Sozialak zertan diren eta horiek hobetzen laguntzeko neurriak aztertzekoak:

Lehenengoa.- Nafarroako Parlamentuak Nafarroako Gobernua premiatzen du pertsona guztiak barne hartuko dituen hazkunde bat egonkortu dezan, eta lanean jarrai dezan pobrezia eta gizarte-bazterketa gainditzeko, gizartearen, lanaren eta hezkuntzaren arloan aukera gehiago sortuz.

Bigarrena.- Nafarroako Parlamentuak Nafarroako Gobernua premiatzen du konpromisoa izaten jarrai dezan enpleguan, emakumezkoen ekintzailetzan eta soldata-arrailaren murrizketan BENETAKO berdintasuna lortzeko, lana eta familia bateragarri egin eta erantzunkidetasuna sustatzen duten neurriak ezartzeko eta desberdinkeriaren aurka borrokatzeko, prestakuntza bultzatuz.

Hirugarrena.- Nafarroako Parlamentuak Nafarroako Gobernua premiatzen du genero-indarkeriaren aurkako borrokan gehiago ahalegindu dadin, eskola-adina duten adingabe eta gazteentzako sentsibilizazio-ekintzen bidez prebentzioa indartuta, eta emakume horientzat berariazko enplegagarritasun-ibilbideak susta ditzan, abusuen eta tratu txarren biktima diren adingabeak inoiz ahaztu gabe, beraiek baitira babesgabeenak eta salatzeko zailtasun gehien dituztenak.

Laugarrena.- Nafarroako Parlamentuak Nafarroako Gobernua premiatzen du aurrera egiten jarrai dezan desgaitasuna duten pertsonei laguntzeko neurriak, haien bereizkeria saihestu eta haien autonomia pertsonalarekiko errespetua bermatzen dutenak, abiarazteko, eta erabateko inklusioaren alde lan egin dezan.

Horregatik, honako jarduketa hauek proposatzen dira:

– Desgaitasuna duten pertsonak enplegu arruntean sartzeko behar diren neurriak ezarri.

– Eremu Soziosanitarioari buruzko plan bat prestatu, desgaitasunaren errealitatea barne hartzen duena eta gizarte erakundeen parte-hartzea daukana.

– Finantzaketa ikertu, aztertu eta garatu, gizarte oinarriko erakundeek ematen dituzten zerbitzuei egonkortasuna emate aldera.

– Txosten bat egin foru araudia Ezgaitasuna duten Pertsonen Eskubideei buruzko Nazioarteko Itunera egokitzeari buruz.

– Irisgarritasunari buruzko Legea garatu.

Bosgarrena.- Nafarroako Parlamentuak Nafarroako Gobernua premiatzen du behar diren tramiteak gauzatu ditzan Parlamentuan ordezkaritza duten alderdi politiko guztien eta Nafarroan dauden gizarte entitateen artean beste itun bat prestatu, adostu eta sinatzeko, gizarte justuagoa eta berdintasun handiagokoa lortze aldera.

– Garapenerako lankidetzaren esparruko konpromiso zehatzak, honako hauei buruzkoak:

• ‑Nafarroan betetzea garapen jasangarriaren helburuak, Nazio Batuek 2015ean onetsitakoak.

• ‑Pertsona migratzaileen, errefuxiatuen eta iragaitzazkoen egoera.

• ‑Garapenerako Laguntza Ofizialeko aurrekontuak, 2017, 2018 eta 2019rakoak.

– Konpromisoak, Nafarroan desgaitasuna dutenei eragiten dien legeria egokitzeko Ezgaitasuna duten pertsonen eskubideei buruzko Nazioarteko Itunera.

– Eremu soziosanitarioa eraiki eta garatzeko konpromisoak.

– Konpromisoak, toki entitateek ematen dituzten zerbitzuen finantzaketa egonkortzekoak. 

– Konpromisoak, enplegu arruntean sartzea sustatzekoak.

Seigarrena.- Nafarroako Parlamentuak Nafarroako Gobernua premiatzen du:

1.- 2016. urtean egoitzako eta eguneko arretako zerbitzuetarako azpiegituren hiru urteko plan bat presta dezan. Erabiltzaileen, haien familien eta aipatu zerbitzuetako profesionalen eta entitate kudeatzaileen parte-hartzearekin prestatuko da, eta zentroetan eta pisuetan egin beharreko obrak eta hobekuntzak zehaztuko ditu, egutegi bati jarraikiz eta horretarako behar diren baliabideak esleituz. 

2.- Legegintzaldi honetan egoitza-etxe bat eraiki dezan Iruñean, buru-nahaste larria duten pertsonentzat, Félix Garrido egoitza-etxean eta Tuterako eta Lizarrako egoitzako zerbitzu misto eta malguetan dauden plazak osatzeko.

Zazpigarrena.- Nafarroako Parlamentuak Nafarroako Gobernua premiatzen du, Nafarroako oinarrizko gizarte zerbitzuekin, adinekoen elkarteekin eta egoitza eta eguneko zentroekin batera, esku hartzeko plan bat diseina dezan bakarrik bizi diren adinekoentzat. Plan horretan ekintzak egonen dira pertsona horiei eta haien bizi egoera duinari jarraipen etengabea egiteko, haien isolamendua prebenitzeko eta haien harreman sozialak eta autonomia sustatzeko, haien eskura jarrita jadanik dauden prestazioen eta zerbitzuen osagarriak direnak.

Zortzigarrena.- Nafarroako Parlamentuak Nafarroako Gobernua premiatzen du neurriak eta jarduketak abiaraz ditzan, bultzada emanen diotenak desgaitasuna duten pertsonen eskubide guztiak aitortzeari eta eskubide horiek eraginkortasunez eta aukera berdintasunean eskuratzeari, Ezgaitasuna duten pertsonen eskubideei buruzko Nazio Batuen Nazioarteko Itunean adierazi diren balio, printzipio, agindu eta xedapenen arabera. 

Horretarako, honako hauek eginen ditu, besteak beste:

• Desgaitasuna zeharka aplikatuko du berak garatzen dituen jarduera guztien agendan. 

• Halaber, genero-ikuspegia aintzat hartuko du, desgaitasuna duten emakumeen eta neskatilen zein haien zaintzaileen berariazko beharrizanei erantzuten dieten neurriak eta jarduketak eratuz.

• Azterlan bat eginen du Nafarroan desgaitasuna duten pertsonei eragiten dieten autonomia eta estatu mailako legeei buruz, eta behar diren aldaketak edo garapenak aurreratu eta proposatuko ditu, lege horiek Ezgaitasuna duten pertsonen eskubideei buruzko Nazioarteko Itunera egokitzeko. 

• Irisgarritasun Unibertsalari eta Ororentzako Diseinuari buruzko 5/2010 Foru Legea aplikatu eta garatuko du.

• Ezgaitasuna duten pertsonen eskubideei eta haien gizarteratzeari buruzko Lege Orokorraren Testu Bategina onetsi duen azaroaren 29ko 1/2013 Legegintzako Errege Dekretua, 50 langile baino gehiago dituzten enpresetan desgaitasuna duten pertsonentzat lanpostuen % 2 erreserbatu beharra ezartzen duena, betetzeko exijituko du, baita Kontratu Publikoei buruzko ekainaren 9ko 6/2006 Foru Legearen 9. artikulua ere.

• Enplegu babestuan laneratzea bultzatuko du, eta informazio-, sentsibilizazio- eta laguntza-neurri aktiboak gehituko ditu, enpresa arruntetan desgaitasuna duten pertsonak kontratatzea sustatzeko xedez.

• Eremu soziosanitario inklusiboa sortuko du, Ezgaitasuna duten pertsonen eskubideei buruzko Nazio Batuen Itunarekin bat datorrena, erakunde arteko elkarrizketa- eta lankidetza-esparru baten barnean eta pertsonen osasunean eta ongizatean emaitza eraginkorrak lortzera argiro bideratuta.

• Desgaitasuna duten Pertsonei Laguntzeko Plan Integral berri bat prestatu eta gauzatuko du, hautatze-askatasunaren, autonomia pertsonalaren eta bizimodu independentearen printzipioetan oinarritzen dena.

Bederatzigarrena.- Nafarroako Parlamentuak Nafarroako Gobernua premiatzen du hobekuntza eragin dezan errealitate sozialaren analisian eta diagnostikoan, eskubide sozialen arloaren plangintzan, eta gizarte politiken kalitate-politiken eta ebaluazioaren sustapenean.

Hamargarrena.- Nafarroako Parlamentuak Nafarroako Gobernua premiatzen du partaidetzazko prozesua abiaraz dezan Gizarte Zerbitzuetan Oinarrizko Laguntza berrantolatzeko, Oinarrizko Gizarte Zerbitzuen finantzaketa aldatuta eta hobetuta eta falta diren Gizarte Zerbitzuen zentroak ezarrita, Toki Administrazioaren berrantolamendu berriarekin koordinatuta.

Hamaikagarrena.- Nafarroako Parlamentuak Nafarroako Gobernua premiatzen du tarifa-ereduaren aldaketa onets dezan, adinekoen egoitzei eta, oro har, gizarte zerbitzuen zentro guztiei dagokienez, halako moduz non bidezkoagoak izanen baitira, errenta erabilgarriaren arabera ordaintzeko irizpideak ezartzen diren neurrian.

Halaber, Nafarroako Parlamentuak Nafarroako Gobernua premiatzen du hitzarmen kolektiboak susta ditzan gizarte zerbitzuen arloan, halako moduz non zerbitzu horien kalitatea eta sektorean lan egiten duten pertsonen lan-baldintzak hobetuko baitira.

Hamabigarrena.- Nafarroako Parlamentuak Nafarroako Gobernua premiatzen du mendetasunari arreta eskaintzeko zerbitzuak eta beste gizarte zerbitzu batzuk hobetu ditzan, halako moduz non, arreta sozialeko bitarteko gisa, zerbitzuak indartuko baitira laguntza ekonomikoen modalitateen aldean, bai haien kalitatea bai sektoreko enplegu-sorrera hobetuta.

Hamahirugarrena.- Nafarroako Parlamentuak Nafarroako Gobernua premiatzen du haurrei buruzko plan berri bat presta dezan, sustapen eta prebentzio politikak lehenesten dituena. Horretarako, aldez aurretik azterlan kualitatiboa eta luzetarakoa egin beharko da, egungo baliabideen bidez gauzatzen diren esku-hartze espezializatuen alde positiboak eta negatiboak baloratzen dituena eta oinarri hartuko dena, aurretik dauden baliabideak finkatzeko edo horien aldaketa eta egokitzapena baloratzeko orduan. 

Halaber, horrekin batera eta urgentziaz, adingabeei buruzko lege berri bat tramitatu beharko da. Izan ere, Haurrentzako eta Nerabeentzako Sustapenari, Laguntzari eta Babesari buruzko abenduaren 5eko 15/2005 Foru Legea zaharkituta dago, uztaileko 22ko 8/2015 Lege Organikoan eta uztailaren 28ko 26/2015 Legean haurrentzako eta nerabeentzako babes eta sustapen sistema aldatu ondoren.

Hamalaugarrena.- Nafarroako Parlamentuak Nafarroako Gobernua premiatzen du txirotasunaren eta desberdinkeriaren aurkako itun berri bat prestatu eta sina dezan, Giza Eskubideen Adierazpen Unibertsalean, Eskubide Ekonomikoei, Sozialei eta Kulturalei buruzko Nazioarteko Itunean, Garapen Jasangarriaren Helburuetan eta Ezgaitasuna duten pertsonen eskubideei buruzko Nazioarteko Itunean oinarritzen dena.

Halaber, Nafarroako Parlamentuak Nafarroako Gobernua premiatzen du Nafarroan Garapen Jasangarriaren Helburuak garatu eta bete ditzan, Nazio Batuek 2015eko irailean onetsi zituztenak eta Espainiako administrazio publikoek pobreziaren, bazterkeriaren eta desberdinkeriaren aurkako borrokan konpromiso zehatzak hartzea eskatzen dutenak, gure herrialderako berariazko helburuak eta adierazleak zehaztuta.

Hamabosgarrena.- Nafarroako Parlamentuak Nafarroako Gobernua premiatzen du gizarte-eragileekin eta gizarte zibileko kolektiboekin elkarrizketa- eta negoziaketa-prozesu bati ekin diezaion, kontratazio publikoko prozesu guztietan sartzeko ondotik datozen baldintzak eta klausulak, erantzukizun sozialari buruzkoak:

– Kontratu publiko guztietan klausula sozial bat, gutxienez ere, egon beharko da, kontratuaren xedearekin lotura duena, esleipen-irizpide gisa nahiz exekuziorako baldintza berezi gisa.

– Kontratazio organoek kontratu bakoitzeko zehaztapen teknikoen definizioan sartu beharko dute betebehar bat, kontratuaren xede diren ondasunak edo zerbitzuak Espainian eta Europar Batasunean indarra duten arau soziolaboralak betez ekoiztu edo garatu izanaren gainekoa.

– Genero-ikuspegiaren klausulak sartuko dira kontratu publiko guztietan, haien hartzaileak edo erabiltzaileak pertsona fisikoak badira, eta hizkuntza eta irudi sexisten erabilera ekidinen da.

– Kontratuko prestazioan eskulana baldintza erabakitzailea bada eta, batez ere, kontratuaren zati bat azpikontratatzeko baimena ematen bada, langileen eskubideak bermatzen dituzten klausulak sartuko dira, enpresak eta/edo jarduera zentroak eskualdatzen badira.

– Desgaitasuna duten pertsonentzako enplegu-portzentajeak betetzeko klausulak.

– Kontratu publikoak esleitzerakoan halako esleipen-hartzaile batzuk lehenesteko klausulak, horiek frogatzen badute men egiten dietela eta betetzen dituztela hitzarmen kolektiboak eta berdintasunaren nahiz laneko arriskuei aurrea hartzearen arloko lege indardunak.

– Kontratu publikoak halako esleipen-hartzaile batzuei esleitzea ekiditeko klausulak, kontratu-hartzaileek edo haiek sartuta dauden enpresa-taldeak paradisu fiskaletan ordaintzen badituzte zergak.

– Kolektibo behartsuen eta genero-indarkeriaren biktimen kontratazioa eta, oro har, Nafarroako Enplegu Zerbitzuaren bidezko kontratazioa sustatzeko klausulak.

Hamaseigarrena.- Nafarroako Parlamentuak Nafarroako Gobernua premiatzen du, oinarrizko gizarte zerbitzuen esparruan, honako hauek egin ditzan: 

– Oinarrizko gizarte zerbitzuetako giza baliabideak, hala teknikoak nola administratiboak, indartu. Oinarrizko gizarte zerbitzuetako taldeak diziplinarteko taldeak izan behar dira. Teknikariak eta administrariak izanen dituzte, halako moldez non teknikariek denbora guztia erabiliko duten arreta pertsonalizaturako. Teknikari bakoitzak erreferentziazko profesional jardunen du erabiltzaile bakoitzarentzat, oinarrizko gizarte zerbitzuetako talde profesionalak garatzen duen diziplinarteko lanaren testuinguruan. 

– Finantzaketa sistema berrikusi, bai eta populazio tarteak ere, gutxieneko taldeak finantzatu eta zehazteko orduan. Oinarrizko gizarte zerbitzuetan alderdi asko eta oso heterogeneoak daude; horietako egoerak, gabeziak, beharrak, indarguneak eta ahuleziak oso ezberdinak dira haien artean.

– Aurrera egin Tafallan, Iruña-Iruñerrian eta Nafarroako ipar-mendebaldeko eta ipar-ekialdeko eskualdeetan gizarte zentroen sorreran, funtsezkoak baitira oinarrizko gizarte zerbitzuen eginkizuna osatzeko eta parte-hartze oso garrantzitsua baitute, batez ere haurren babesgabetasunaren kasuetan. 

– Boluntariotza soziala indartu alderdi ez profesionaletan, era horretan gizartea babesgabeenekin inplika dadin.

Hamazazpigarrena.- Nafarroako Parlamentuak Nafarroako Gobernua premiatzen du Haurrentzako eta nerabeentzako sustapenari, laguntzari eta babesari buruzko lege berri bat presta dezan, ikuspegi integral batetik, Haurren Eskubideei buruzko Itunak aitortzen duen eran. 

Gainera, esparru berri horretan, Gizarte zailtasunak dituzten haurrak eta nerabeak zaintzeko II. Plana eginen da. Behar diren baliabide ekonomikoak eta giza baliabideak edukiko ditu, benetan aplikatzea ahalbidetuko dutenak. Esku hartzeko eredu berriak sustatuko ditu, eta bertan berariazko estrategia bat sartuko da, familiei laguntzeko babesteko eginkizunean, haurren, nerabeen eta arloko entitate eta erakunde espezialisten parte-hartzearekin. 

Planaren oinarria beharren diagnostiko bat izan beharko da, baliabidez hornituta egonen dena, eta plana betetzearen gaineko jarraipen eta ebaluazio adierazleen sistema bat hartuko du bere baitan. 

Halaber, aipatu planak prebentzioa sustatu beharko du, oinarrizko gizarte zerbitzuen lanari helduko dio familian esku hartzeko programa espezializatuen bidez, haurren eta nerabeen arretarako talde gehiago sortuko ditu eta horiei estaldura gehiago esleituko dizkie, behaketa- eta harrera-zentroetako plaza gehiago sortuko ditu, harrera eta adopziorako prozesuak arinduko ditu, bere eraginkortasuna areagotuko du emaitza hobeak lortuta, eta, batez ere, baliabideak optimizatuko ditu. 

Era berean, familiartekoak ez diren familia hartzaileak lortzeko politika aktiboetarako programa zehatzak areagotu behar dira, eta familia hartzaile espezializatuen programa bat garatu behar da. Halaber, bermatu behar da egoitza-harrerak luzatzea eragozteko behar diren mekanismo guztiak ezartzen direla.

Hemezortzigarrena.- Nafarroako Parlamentuak Nafarroako Gobernua premiatzen du, mendekotasunaren eta desgaitasunaren esparruan, honako hauek egin ditzan: 

– Autonomia pertsonala sustatzeari eta mendekotasun egoeran dauden pertsonak zaintzeari buruzko abenduaren 14ko 39/2006 Legea Nafarroan aplikatzea garatu. Horretarako, gizarte zerbitzuen zorroa aldatuko da, prebentzioko eta epe luzerako ikuspegi batekin; era berean, estimulazio kognitiborako zerbitzu anbulatorioak, lanbide terapia, osasunaren sustapena, eta autonomia funtzionala mantendu eta berreskuratzea eskainiko dira, mendekotasun moderatuan dauden pertsonen eta desgaitasuna dutenen beharretara egokituak.

Gizarte zerbitzuen zorroaren berrikuspenarekin batera jadanik dauden baliabideak berregituratzeko plan bat beharko da, besteak beste, etxez etxeko zerbitzuak erabiltzaileen eskaerara egokitzeko, domotikaren eta beste teknologia batzuen bidez pertsonak etxean beste era batean zaintzeko, laguntza anbulatoriorako ereduak garatzeko, eta eguneko zentroetan berrikuntza sustatzeko eta landa eremuan neurri handiagoan garatzeko, esku-hartze komunitarioagoa lortzeari begira. 

– Giza baliabide eta baliabide ekonomiko guztiak ezarri, mendekotasun mailaren balorazioa zein balorazio ekonomikoa egiteko orduan dagoen itxaron-denbora murrizteko.

– Autonomia pertsonaleko, bizimodu independenteko eta emantzipazioko programak indartu, egoitza-plazen alternatiba gisa. 

– Senideei eta zaintzaileei laguntzeko programak garatu.

– Aurrera egin eremu soziosanitario bat, izaera unibertsalekoa eta erantzukizun publikokoa, sortzeko. Eremu horrek erantzun integrala emanen die osasuna, errehabilitazioa eta autonomia batzen dituzten beharrei, Autonomia pertsonala sustatzeari eta mendekotasun egoeran dauden pertsonak zaintzeari buruzko Legean jasotzen den helburu bati jarraikiz, desgaitasuna duten pertsonen beharrak ere kontuan harturik eta diseinuan eta gobernantzan sartuta irabazi asmorik gabeko erakundeak, gizarte oinarria dutenak eta Nafarroan dagoeneko adinekoei eta/edo desgaitasuna duten pertsonei arreta emateko gai direla frogatu dutenak.

Hemeretzigarrena.- Nafarroako Parlamentuak Nafarroako Gobernua premiatzen du, enpleguaren esparruan, honako hauek egin ditzan: 

– Enpleguko merkatu sozialak (tutoretzapekoak edo babestuak) sustatu eta babestu, Administrazioaren gizarteratze politikaren espezifikotasunarekin bat etorrita. 

– Kontratazio publikoa egiten den modua aldatu, eraginkortasun, kalitate eta errentagarritasun sozialaren baldintza bertsuak mantenduta positiboki diskrimina daitezen gizarte ekimeneko entitateak.

– Enpresen lankidetzarekin, laneratzea sustatu, gizarte erantzukizuneko osagaia den aldetik, bazterketa egoeran dauden pertsonak enpresa pribatuetan sartzeko eta laneratze enpresen zerbitzuen azpikontratazioa errazteko asmoz. 

Nafarroako Gobernuak politika zehatzak bultzatu beharko ditu desgaitasuna duten pertsonak enplegu arruntean laneratzeko. Horretarako, laguntzadun enpleguko programak babestuko ditu, irabazi asmorik gabeko enplegu zentro berezien aldeko apustua eginen du, eta legeak agintzen dion kontrola eginen du, EGLa betetze aldera. 

– Behar diren formulak egokitu luzaroko langabezia eteteko; neurri aktiboak eta pasiboak ordeztu eta/edo osatu; arreta berezia eman desgaitasuna duten pertsonen, gutxiengo etnikoen eta laguntza behar duten beste talde edo pertsona batzuen beharrei; eta prebentzio politikak eta politika aktiboak prestatu, lan-merkatuan sartzen lagunduko dietenak.

Hogeigarrena.- Nafarroako Parlamentuak Nafarroako Gobernua premiatzen du eskubide sozialen eremuan lan egiten duten erakunde sozialei laguntza eta diru-laguntzak emateko politika hobetu dezan, honako helburu hauetarako:

– Eskubide Sozialetako Departamentuarekin koordinazioa hobetu, erakundeen programak politika publikoekin lerrokatzeko eta, horrela, administrazio publikotik erabat garatu ezin diren programak osatzeko.

– Diru-laguntzen deialdien prozedurak hobetu, halako moduz non kudeaketa sinplifikatuko baita eta erakunde sozialek garatutako programen egonkortasuna, kalitatea eta efizientzia handituko baitira.

Hogeita batgarrena.- Nafarroako Parlamentuak Nafarroako Gobernua premiatzen du Foru Lege berri bat onets dezan, gizarteratzeko eskubidea eta errenta bermatua arautzen dituena. Akordio Programatikoa betez, honako alde hauek jorratuko ditu horrek:

– Ahultasun eta/edo gizarte-bazterketako egoeran dauden pertsona guztiek gizarteratze- eta laneratze-prozesu baterako daukaten eskubidea.

– Oinarrizko beharrizanak betetzeko moduko errenta bermatua behar duten familia guztiek hori eskuratzeko daukaten eskubidea.

– Pobreziaren eta gizarte-bazterketaren aurkako borroka, haurren eta adinekoen pobreziaren aurkakoa bereziki nabarmenduta.

– Enplegua eskuratzeko mekanismoak ezartzea eta Lan Bermatua izenekorantz abiatzea.

Argitara dadin agintzen da, Legebiltzarreko Erregelamenduko 114. artikuluarekin bat.

Lehendakaria: Ainhoa Aznárez Igarza

